Fundur við Fíggjarnevndina 25. november 2002

Svar uppá spurningar

undir § 3 og § 20

Spurningar til § 3, Fíggjarmál

3.11.1.03. Fíggjarmálaráðið (Rakstrarjáttan)

Á síðu 65 í viðmerkingunum verður sagt, at í 2003 fer Fíggjarmálaráðið at seta fólk burturav at gera ” budgetanalysu”. Eru ikki nóg nógv fólk í Fíggjarmálaráðnum?

Svar: Landsstýrið er samt um, at Fíggjarmálaráðið skal fara undir at finna rationaliserings​møguleikar á øllum landsstýrisøkjum, og ætlar landsstýrismaðurin at seta fólk burturav til hesa uppgávu. Fíggjarmálaráðið biðir um 1 mió. kr. til uppgávuna.

Eisini skal nevnast, at Fíggjarmálaráðið (bæði ráðið sjálvt og Lønardeildin) varðar av serliga nógvum tvørgangangandi uppgávum, og orsakað av øktum tali av almennum starvsfólkum, og at talið av aðalráðum er hækkað úr 6 og uppí 9, er arbeiðsbyrðan hjá Fíggjarmálaráðnum eisini munandi økt. Hetta er hent samstundis, sum starvsfólkatalið hjá Fíggjarmálaráðnum er hækkað munandi minni enn hjá hinum ráðunum.
3.11.1.13.  Viðlíkahald (Rakstrarjáttan)

Hvørji hús varðar landsstýrismaðurin í fíggjarmálum av?

Svar: Landsstýrismaðurin í fíggjarmálum varðar av hesum húsum:
· Fíggjarmálaráðið, Traðagøta, 39 Argir

· Toll- og Skattstovan, Stangaskákið 1, Klaksvík

· Bygningur til almenna fyrisiting, Klaksvíksvegur 78, Klaksvík

· Hølir á flogvøllinum í Vágum

· Tollbúðin, Eystara Bryggja, Tórshavn (25 ára leigumál)

3.11.1.53. Bygningar til almennar stovnar í Klaksvík (Løgujáttan)
Sagt verður, at í 2003 eru 2,3 mió kr. settar av til innrætting. Er henda upphædd neyðug?

Heildarfrágreiðing um ætlanina.

Svar: Biðið verður um 2,3 mió kr. Ætlanin er at samskipa og fysiskt savnað almenna virksemi í Norðoyggjum í mest møguligan mun á einum stað.

Í løtuni eru Almannastovan, Kolvetnisskattafyrisitingin og Føroya Gjaldstova í bygninginum.

Ein savning av almennum stovnum í størri eindir merkir, at dupultumsiting kann umgangast, eitt nú kunnu teir vera felags um EDV, journal, móttøku, húsaumsiting o.a. borgarar, sum hava ørindi á fleiri av teimum stovnum, sum eru samlaðir undir somu lon, kunnu avgreiða teirra ørindi á einum stað.

Eisini merkir ein savning av almennum virksemi í størri eindir úti um landið, at fakliga umhvørvi gerst størri, og harvið eisini menningin av starvsfólkunum soleiðis, at tað verður áhugaverdari hjá fólki við útbúgving at búsetast úti um landið. 

Roknast kann tí eisini við, at grundarlagið fyri at flyta/leggja almennar uppgávur úti um landið verður bæði munandi betur og lættari.
3.15.1.04. Toll- og skattastova Føroya (Rakstrarjáttan)
Hvussu nógv fólk verða leys í samband við automatisku tollavgreiðsluna, og hvat verður gjørt við tey?

Á síðu 72 stendur, at kolvetnisskattaumsitingin verður útbygd.

Er ikki rættast at finna olju fyrst, áðrenn umsitingin verður útbygd?

Hvat hendir við teimum starvsfólkum, ið sett eru, um eingin olja verður funnin?

Heildarfrágreiðing um kolvetnisskattaumsitingina.

Svar: Gingið verður út frá, at endamálið er ein total automatisering av øllum tollavgreiðslum. Tað vil siga, at øll tollavgreiðsla verður “einskild”, eisini tollavgreiðslan av kontantkundum. Henda verður løgd til speditørar ella aðrar autoriseraðar tollavgreiðslur.
Verður automatiseringin av øllum tollavgreiðslum framd í 2002 - 2005, og tær fyritreytir halda, ið T&S annars roknar við, metir T&S, at ávirkanin á býti av starvsfólkum (ársverkum) kemur at síggja út sum víst her.

Ár

2002
2003
2004
2005
Íalt

Automatisering av

Tollavgreiðslum

(spard ársverk)
0
5
8
12
25

Ársverk flutt til eftirlit

(toll, annað eftirlit og
0
3
3
6
12

upplýsing)

Arbeitt verður við at gera nýggjar mannagongdir fyri eftirlitspolitikkin hjá T&S, sum kemur at umfata alt eftirlit, t.v.s. bæði toll, skatt og MVG. Hvussu skjótt munandi broytingar kunnu gerast er treytað av, hvussu langa tíð tað kemur at taka at fullføra tollautomatiseringina.
Hvat kolvetnisskattaumsitingini viðvíkur, verður ikki roknað við at stórvegis kolvetnisframleiðsla kemur í gongd fyrr enn 2005, men at royndarboringar fara fram hesi árini.

Í 2001 vóru tríggjar royndarboringar gjørdar, og hevði hetta við sær, at umleið 900 persónar og 70 virkir, ið eru skattskyldug eftir kolvetnisskattalógini, vóru skrásett hjá kolvetnisskattaumsitingini. 

Í ár hava verið 3 fólk knýtt at umsitingini, umframt at ein norskur løgfrøðingur hevur verið tøkur nú í 3 mánaðar. 

Royndirnar hava higartil víst, at henda vinnan er soleiðis háttað, at tað krevur stóra orku at skapa sær eina fullfíggjaða mynd av henni. Tær stóru fleirtjóða fyritøkurnar, ið koma í føroyskt øki at arbeiða, hava ómetaliga orku og fíggjarligar møguleikar at fáa til vega bestu skattaráðgevarar. Mett verður, at høvuðsmálið má verða, at Føroyar, sum ráevniseigari eigur at tryggja sær so stóran part av virðisøkingini, sum til ber av hesu vinnu, eisini í hesum fyrsta leitingarskeiðinum.

Í 2003 fer ein loyvishavari undir leiting. Hetta kemur at økja um virksemi. Tí er ætlanin at knýta 2 fólk at kolvetnisskattaumsitingini afturat í 2003. Við fakligari hjálp frá grannatjóðunum einar 3-4 mánaðar av árinum, skuldu vit verið toluliga væl fyri at umsitið kolvetnisskattingina við verandi virksemi á økinum. Ætlanin er so heldur ikki at økja um umsitingina, so leingi ongi tekin eru um størri kolvetnisvirksemi við Føroyar.

Skuldi hetta virksemið vaksið, hava vit til ta tíð nøkur starvsfólk, sum kenna so mikið til kolvetnisskattaumsiting, at tey kunnu taka ímóti einum størri virksemi og seta onnur starvsfólk inn í kolvetnisskattaumsitingina.

20. Vanligt virksemi

Inntøkur:

21. Søla av vørum og tænastum. Hækkar til 1.981 tkr. Frágreiðing.

62. Kravd gjøld, bøtur o.a. Hækkar til 7.176 tkr. Frágreiðing.

Svar: Frágreiðingarnar eru soljóðandi.

21. Søla av vørum og tænastum
Inntøkan fyri 2002 er sett til 927.000 kr., og tað er ov lágt, har skuldi havt staðið 1.900.000 kr. 

62. Kravd gjøld, bøtur o.a.

Inntøkan fyri 2003 er sett til 7.176.000 kr. út frá metingunum, ið vísa hvat inntøkan verður í 2002. Her er ikki talan um bøtur, men um tænastugjøld fyri tollingar, avgreiðslugjøld fyri at avgreiða skip og flogfør uttanfyri vanliga avgreiðslutíð, og í sambandi við innheinting er talan um rykkjara- og pantigjøld.

Økt virksemi gevur størri inntøkur, men eisini tilsvarandi størri útreiðslur.
Starvsfólkayvirlit

Starvsfólkatalið økist úr 145 fulltíðarstørvum í 2002 til 153 fulltíðarstørv í 2003. Starvsfólkatalið í 36. lønarflokki ella hægri hækkar úr 7 í 2002 til 10 í 2003. 

Hví hækkar starvsfólkatalið? Frágreiðing.

Svar: Her er villa komin í, av tí, at ivi er um hvussu teksturin “Í lønarflokki 36 ella hægri” skal skiljast. Toll- og skattstovan hevur altíð roknað tænastumenn og tey, ið fáa løn sambært sáttmálanum hjá BLF, ið er javnt við ella hægri enn 36. lønarflokk í tænastumannalógini.

Í uppskotinum er talið hækkað úr 7 uppí 10. Hækkingin kemst av, at 15% gjaldið til eftirløn er roknað upp í lønina sambært BLF-sáttmálan. Hetta er skeivt. Tað er bert grundlønin og møguligar viðbøtur, ið skulu takast við, tá samanlíknað verður við 36. lønarflokk í tænastumannalógini.

Sostatt skal út fyri teiginum “Í lønarflokki 36 ella hægri” standa 7 og útfyri teiginum onnur 145.

Samlaða talið av størvum er 152 og ikki 153. Hetta er ein hækking uppá 7 størv, ið kemur fram soleiðis:

3 størv til kolvetnisdeildina í 2002 (eykajáttan í 2002).

2 størv til umsitingardeildina á T&S til seruppgávur (avstemman av bókhaldi, skatti v.m. mótvegis FGJ (FSL)(eykajáttan í 2002).

2 størv til kolvetnisdeildina at seta í 2003 (sambært uppskot til fíggjarlógarlóg fyri 2003). 

Viðmerkjast skal, at sum áðurnevnt minkar starvsfólkatalið við 2 í sambandi við toll​automatiseringina.
3.21.2.01. Stuðul til flutning og dupult húsarhald (Lógarbundinjáttan)

Játtanin hækkar úr 7.420 tkr. í 2002 til 10.000 tkr. í 2003. 

Hví hækkar játtan?

Svar: Høvuðsorsøkin til, at játtanin hækkar er, at frá 1. januar 2001 varð ferðastuðulin fyri hvønn kilometur og fyri ferju hækkaður. Stuðulin til ferðing og dupult húsarhald verður hálvárliga latin aftureftir. Orsaka av trupulleikum við tíðaravmarking var ávirkanin av hækkaða ferðastuðlinum ikki fult út tikin við í metingina fyri 2002, sum sostatt er ov lágt mett. Tað verður tí neyðugt at biðja um eykajáttan fyri 2002, soleiðis at játtanin verður 10 mió. kr, eins og biðið verður um í uppskotinum til fíggjarlóg fyri 2003.

3.35.1.05. FAS-endurgjald

Hækkar úr 25.000 tkr. í 2002 til 34.500 tkr. í 2003.

Inntøkur frá kommununum lækka úr 12.000 tkr. í 2002 til 9.700 tkr. í 2002.

Heildarfrágreiðing um skipanina og frágreiðing um inntøkur og útreiðslur.

Svar: Viðvíkjandi heildarfrágreiðing um FAS-skipanina, sum er ein altjóða skipaskrá, verður víst til Fiskimálaráðið. Tann føroyska skipanin er annars skrúvað soleiðis saman, at lønarútgjaldingarnar undir FAS verða skattaðar sum avmarkað skattskyldugar inntøkur við 42%. Her skal verða greitt frá FAS-endurgjaldinum. Partvíst endurgjald verður veitt reiðaravirkjunum fyri útgoldnar lønir. Í skattalógini er ásett eitt endurgjaldsprosent, sum í løtuni er 28%. Eisini er ásett eitt býti millum land og kommunur, sum er ávikavist 72% og 28%. 

Tað er ein høvuðsorsøk til, at útreiðslurnar hækka frá 2002 til 2003. Virksemið er nógv økt í 2002. Samlaða myndin av hesum er positiv, eftirsum skattgjaldingin er hægri enn FAS-endurgjaldið. Men tað merkir so eisini, at útreiðslurnar til FAS-endurgjald gerast hægri. Tískil verður neyðugt við eykajáttan í 2002, so útreiðslurnar á uml. 44 mió. kr. kunnu haldast. Fyri 2003 verður mett, at FAS-endurgjaldið verður 42 mió. kr., og tískil er neyðugt, at játtanin verður hækkað við uml. 5,5 mió. kr. netto. 

Tær inntøkur, sum framganga undir FAS-endurgjaldinum, eru kommununar partur av endurgjaldinum til reiðaravirkini. Orsøkin til, at inntøkurnar lækka í 2002, er at kommunurnar partur var lækkaður frá at vera tað vanliga lutfallsbýti av skatti millum land og kommunur (47-48%) til at vera 28%. Hetta var gjørt sum liður í pensjónspakkanum fyrr í ár. Orsakað av hægri útreiðslunum enn mett verður kommununar partur fyri 2002 uml. 12,3 mió. kr. og fyri 2003 uml. 11,8 mió. kr. svarandi til 28% av ávíkavist 44 mió. kr. og 42 mió. kr.
Spurningar til § 20, Inntøkur
Inntøkur

Biðið verður um nýggjar inntøkumetingar av øllum inntøkum.

Svar: Fíggjarmálaráðið hevur gjøgnumgingið inntøkumetingina, sum varð gjørd til fíggjarlógar​uppskotið 2003. Niðurstøðan er, at metingin fyri 2003 fer at halda.

Onkrar smávegis broytingar verða gjørdar við komandi eykajáttan fyri 2002. Felagsskatturin hækkar 35 mió. kr. og rentuskatturin lækkar 13 mió. kr. Hædd er tikin fyri hesum broytingum í uppskotinum til fíggjarlóg 2003. 
20.52.1.01. Vanligur landsskattur

Í viðmerkingunum á s. 404 stendur, at skattainntøkurnar eru framskrivaðar við 6% av tí seinastu metingini fyri 2002. Hvussu er komið fram til tey 6%?

Svar: Í 2003 verður vøksturin í sáttmálabundnu lønunum 3%. Lønarglíðingar verða vanliga mettar til 1%. Sáttmálalønirnar og lønarglíðingarnar forklára sostatt 4% av vøkstrinum í skatta​inn​tøkun​um. Hini 2% eru prís- og virksemisvøkstur. Talan er tí um eina rættiliga varisliga meting av skattainntøkunum, har Fíggjarmálaráðið eisini hevur tikið atlit at metingunum hjá Búskapar​ráðnum og Landsbankanum.

Hvussu gongur við skattainnkrevjingini? Hvussu er við DEMM-skipanini?

Svar: Skattaeftirstøðurnar eru í minking. Nýggja innkrevjingarskipanin, sum hevur avloyst DEMM-skipanina, ella endurnýggja hana, virkar væl til innkrevjing av skatti og MVG, sum skuldi verið høvuðsuppgávan hjá innkrevjingini hjá T&S. Men tá tað kemur til onnur krøv, serliga sosial krøv frá Almannastovuni (barnapening, konupening o.a.), hevur tað higartil víst seg at verið ómetaliga trupult og kravt rættiliga stóra orku at fáa eina skipan at rigga, sum skal taka hædd fyri øllum sløgum av sosialum krøvum, sum skulu krevjast inn, bæði í Føroyum og úr útlondunum. Hartil kemur, at vit eisini sambært millumlanda avtalur krevja inn fyri onnur lond og senda krøv til útlandið. Her snýr tað seg um bæði skatta- og sosial krøv.

Men innkrevjingarskipanin til at handfara slík krøv er komin langt, og verður útbygd so við og við, so langt orka og fíggjarligir møguleikar annars røkka.

20.52.1.28. Gjald til barsilsskipan

Í viðm. stendur ”Arbeiðstakarar og arbeiðsgevarar…” Orðið arbeiðstakarar er føroyska orðið fyri entreprenør, so sambært hesum viðmerkingunum eru tað bert arbeiðsgevarar, ið rinda til skipanina. Er hetta rætt?

Svar: Nei, tað er ikki rætt. Orðið arbeiðstakarar skal skiljast sum lønmóttakarar. Bæði arbeiðsgevarar og lønmóttakarar rinda til skipanina.

20.52.2.01. Meirvirðisgjald

Hvussu nógv ógoldið meirvirðisgjald stendur úti? Hvussu nógv av ógoldnum meirivirðisgjaldi er strikað?

Svar: Útistandandi meirvirðisgjald var pr. 21.11.2002: kr. 44.092.546,-. Onki meirvirðisgjald er strikað, men orsaka av andlátum og partafeløgum, sum eru farin á húsagang eru fylgjandi upphæddir avskrivaðar árliga í meirvirðisgjaldi frá 1996 til 2001.

· Avskrivað 1996 - kr. 1.669.959,-

· Avskrivað 1997 - kr. 5.293.664,-

· Avskrivað 1998 - kr. 2.312.606,-

· Avskrivað 1999 - kr. 1.624.187,-

· Avskrivað 2000 - kr.    448.005,-

· Avskrivað 2001 - kr. 3.205.496,- (higartil dd. 21. november)

Sagt verður, at sambært framrokningunum fyri 2002 fer MVG at geva landskassanum 900 mió. kr. í 2002. Eru hetta netto- ella bruttotøl?

Svar: 900 mió. kr. er tað, ið liggur eftir í landskassanum. Talan er tí um nettotøl.

20.52.2.07. Punktgjøld

Er ætlanin at broyta punktgjøldini?

Svar: Landsstýrismaðurin í fíggjarmálum hevur leingi havt ætlanir um og roynt at gera broytingar í punktgjøldunum. Ætlanin hevur verið at gjørt hesar broytingar saman við broytingum í meirvirðis​gjaldslógini, soleiðis at punktgjøld verða strikað samstundis sum undantøk í meirvirðis​gjalds​lógini eisini verða strikað. Ætlanin hevur verið at strikað næstan øll punktgjøldini, uttan umhvørvis og giftpunktgjøldini. Á henda hátt fæst ein nógv einfaldari avgjaldslóggáva..

Higartil hevur tað ikki verið møguligt at fingið politiska undirtøku fyri at gera hesar broytingar. Nú er niðurfelt í samgonguskjalið, at meirvirðisgjaldslógin skal endurskoðast, og tí er ætlanin framvegis at gera nevndu broytingar.
20.52.2.10. Lønhæddargjald

Er ætlanin framvegis at hava hesa lóg í gildi?

Svar: Ongar ætlanir eru um at gera broytingar í lógini um lønhæddargjald. 

20.52.3.10. Aðrar inntøkur

11. Víddargjøld

Hvat merkir víddargjøld. Hvørji gjøld eru hesi?

Svar: Víddargjald er eitt gjald, sum oljufeløgini gjalda fyri øki, sum viðkomandi oljufelag hevur fingið tillutað. Víddargjaldið er 500 kr. fyri hvønn ferkilometur um árið fyrstu 6 árini. Víddargjaldið er ásett í § 7 í leitingarloyvinum.

